
Shri Ganesha Stuti Naradamunikrita

నారదమునికృతా శ్రీగణేశస్తుతిః

॥ శ్రీగణేశాయ  నమః ॥
దేవర్షయ  ఊచుః ।
నమో నమో గణేశాయ గణపాలకమూర్తయే ।
గణరూపేణ సర్వత్ర సంస్థితాయ  నమో నమః ॥ ౪౮॥
మూషకారూఢకాయైవానాదిరూపాయ  తే నమః ।
ఆకారాదివిహీనాయాకారిరూపాయ తే నమః ॥ ౪౯॥
హేరమ్బాయ నమస్తుభ్యం భక్తసంరక్షకాయ చ ।
భక్తవత్సలభావాయ విఘ్నేశాయ నమో నమః ॥ ౫౦॥
నమస్తుభ్యం సిద్ధిపతే  సిద్ధిదాత్రే  చ ఢుణ్ఢయే  ।
బుద్ధిదాత్రే  ధియః పాత్రే సర్వాన్తశ్చారిణే నమః ॥ ౫౧॥
స్వానన్దపతయే  తుభ్యం స్వసంవేద్యాయ తే నమః ।
యోగరూపాయ శాన్తాయయోగానాం పతయే నమః ॥ ౫౨॥
ఆదిమధ్యాన్తహీనాయ కర్త్రే హర్త్రే నమో నమః ।
పాలకాయ త్రిభిర్హీనగుణేశాయ   నమో నమః ॥ ౫౩॥
వక్రతుణ్డాయ   దేవాయ లమ్బోదరధరాయ చ ।
సర్వేషాం హృది సంస్థాయ  వినాయక నమోఽస్తు తే ॥ ౫౪॥
యం స్తోతుం న సమర్థాశ్చ  వేదాః సాఙ్గాః  కదాచన ।
వయం తత్ర చ కే దేవ వేదైర్జ్ఞానధరా   యతః ॥ ౫౫॥
ఏవం స్తుత్వా గణేశానం పేతుస్తే తస్య పాదయోః ।
ధృత్వా మనసి తద్రూపం  భక్తిభావేన  యన్త్రితాః  ॥ ౫౬॥
పునరుత్థాయ  తే సర్వే తమూచుర్భయవిహ్వలాః ।
కృతాంఽజలిపుటా దేవం గణేశం సర్వనాయకమ్ ॥ ౫౭॥
యది తుష్టోఽసి  దేవేశ జహి దైత్యం  గజాసురమ్ ।
పదభ్రష్టా  వయం తేన కృతాః కర్మవివర్జితాః  ॥ ౫౮॥
భక్తిం తే దేహి విఘ్నేశ సర్వదుఃఖవినాశినీమ్ ।

ఏష ఏవ వరోస్మాభిర్వాఞ్ఛితో ద్విరదానన ॥ ౫౯॥
దేవర్షీణాం  వచః శ్రుత్వా  భక్తవత్సలభావతః ।
ఉవాచ తాన్ గణాధ్యక్షో హర్షయన్  వచనం శుభమ్ ॥ ౬౦॥
గజాసురవధం దేవా మునయశ్చ సుదుష్కరమ్ ।
తథాపి భవతాం వాక్యాత్ కరిష్యేఽహం న సంశయః ॥ ౬౧॥
మదీయా భక్తిరచలా భవిష్యతి సుదుర్లభా  ।
పరాశరస్య పుత్రోఽహం  భవిష్యామి వధాయ వై ॥ ౬౨॥
భవత్కృతమిదం స్తోత్రం  మమ ప్రీతివివర్ధనమ్   ।
భుక్తిముక్తిప్రదం  పూర్ణం  భవిష్యతి న సంశయః ॥ ౬౩॥
పఠతాం శ‍ృణ్వతాం విప్రా దేవాః సర్వార్థసిద్ధిదమ్   ।
దుఃఖఘ్నం సతతం తేషాం భవిష్యతి సుబుద్ధిదమ్  ॥ ౬౪॥
ఇత్యుక్త్వాన్తర్దధే   దేవో గణేశః సర్వసిద్ధిదః  ।
వత్సలోదరగో భూత్వా పరాశరసుతోఽభవత్ ॥ ౬౫॥
ఇతి నారదమునికృతా శ్రీగణేశస్తుతిః  సమ్పూర్ణా ॥
- ॥ ముద్గలపురాణం  ద్వితీయః ఖణ్డః  । అధ్యాయః ౩౧ । ౨.౩౧ ౪౮-౬౫॥

